
 

 

 

 

 

 

 

 

 

 

 

 

 

 

 

 

REUNIÓN DA COMISIÓN PERMANENTE

NON LEXISLATIVA DE CONTROL DA

CORPORACIÓN  RADIO E TELEVISIÓN

DE GALICIA
 

Día: 30.11.2021        Hora: 10:30



A Comisión Permanente non Lexislativa de Control da Corporación  Radio e Televisión
de Galicia, da que vostede forma parte, reunirase o próximo día 30 de novembro de 
2021, ás  10:30  horas, no pazo do Parlamento.

A orde do día é a seguinte :

Punto único.- Preguntas orais

1.1 22770 (11/POC-003944)
Grupo Parlamentario dos Socialistas de Galicia
Díaz Varela, Noa Susana e Otero Lago, Noelia
Sobre a redacción do estatuto profesional da Corporación Radio e 
Televisión de Galicia e a creación do consello de informativos
Publicación da iniciativa, BOPG n.º 211, do 07.10.2021

1.2 22773 (11/POC-003947)
Grupo Parlamentario dos Socialistas de Galicia
Díaz Varela, Noa Susana e Otero Lago, Noelia
Sobre a precariedade laboral e a contratación de persoal na Corporación 
Radio e Televisión de Galicia
Publicación da iniciativa, BOPG n.º 211, do 07.10.2021

1.3 24610 (11/POC-004143)
Grupo Parlamentario do Bloque Nacionalista Galego
Fernández Gómez, Alexandra e 2 máis
Sobre a eliminación da lingua galega da serie "Chegar a casa" producida 
para a Televisión de Galicia e a Rádio Televisão de Portugal
Publicación da iniciativa, BOPG n.º 228, do 17.11.2021

1.4 24693 (11/POC-004146)
Grupo Parlamentario do Bloque Nacionalista Galego
González Albert, María e 2 máis
Sobre a cobertura da XVII Asemblea Nacional do Bloque Nacionalista 
Galego feita pola Televisión de Galicia
Publicación da iniciativa, BOPG n.º 228, do 17.11.2021



O que lle comunico para o seu coñecemento e a súa convocatoria á devandita reunión.

Santiago de Compostela, 23 de novembro de 2021

Ovidio Rodeiro Tato

Presidente da Comisión



 

 

 

RELACIÓN DE MEMBROS DE 
COMISIÓN PERMANENTE NON LEXISLATIVA DE

CONTROL DA CORPORACIÓN  RADIO E
TELEVISIÓN DE GALICIA

POR ORDE ALFABÉTICA
 

Mesa

 

Vogais

Presidente
Ovidio Rodeiro Tato P

Vicepresidenta
María Guadalupe Murillo Solís P

Secretaria
Alexandra Fernández Gómez BNG

Raquel Arias Rodríguez P
Ramón Carballo Páez P
Noa Susana Díaz Varela S
María González Albert BNG
Noelia Otero Lago S
Carmen María Pomar Tojo P
Olalla Rodil Fernández BNG
Marta María Rodríguez-Vispo Rodríguez P
Borja Verea Fraiz P



 

 

Reunión da Comisión Permanente non Lexislativa de Control da

Corporación  Radio e Televisión de Galicia

Día: 30.11.2021        Hora: 10:30

Orde do día

 

 

1. Preguntas orais



 

 

Reunión da Comisión Permanente non Lexislativa de Control da

Corporación  Radio e Televisión de Galicia

Día: 30.11.2021        Hora: 10:30

Orde do día

 

 

1.1 22770(11/POC-003944)

Grupo Parlamentario dos Socialistas de Galicia

Díaz Varela, Noa Susana e Otero Lago, Noelia

Sobre a redacción do estatuto profesional da Corporación

Radio e Televisión de Galicia e a creación do consello de

informativos

Publicación da iniciativa, 211, 07.10.2021



 

 

 

 

Á Mesa do Parlamento 

 

 

Noa Díaz Varela e Noelia Otero Lago, deputadas pertencentes ao Grupo 

Parlamentario dos Socialistas de Galicia, ao abeiro do disposto no artigo 152 do 

Regulamento da Cámara, presentan ante esa mesa a seguinte pregunta para a súa 

resposta oral na Comisión Permanente non lexislativa de Control da Corporación 

da RTVG. 

 

A Lei  9/2011, de 9 de novembro, dos medios públicos de comunicación 

audiovisual de Galicia contempla no seu artigo 36 a existencia dun estatuto 

profesional, “instrumento destinado a fortalecer a calidade, profesionalidade e 

independencia dos contidos informativos ofrecidos polas distintas canles de 

radio, televisión e internet respondendo aos principios xerais que inspiran a 

presente lei”. 

 

O dito estatuto profesional prevé a creación dun consello de informativos como 

órgano interno de participación das persoas profesionais da información da 

Corporación RTVG, coa fin de velar pola independencia, veracidade e 

obxectividade dos contidos informativos difundidos nas súas canles. A súa 

organización e funcionamento aprobáraas  o Consello de Administración, logo de 

escoitar as organizacións sindicais representativas. 

 

A pesar de que a Comisión de Regulamento e Réxime Interior da CRTVG 

comezou hai anos coa redacción do proxecto do Estatuto profesional e do 

consello de informativos, mesmo abrindo un prazo para que entidades 

profesionais fixesen as súas achegas  (o propio CPXG fíxoo en febreiro de 2019), 

non existe ningún deses documentos, esenciais para garantir a independencia do 

persoal traballador e a obxectividade da información emitida. 

 

Por esa razón as deputadas que asinan preguntan: 

 

1ª) En que situación se atopa a redacción do estatuto profesional da CRTVG que 

prevé á súa vez a creación do consello de informativos? 

 

2ª) Cando prevé o Consello de Administración ter aprobados eses dous 

documentos? 

 

Pazo do Parlamento, 27 de setembro de 2021 

Asinado dixitalmente por: 

 
Noa Susana Díaz Varela  na data 27/09/2021 10:54:10 

 
Noelia Otero Lago na data 27/09/2021 10:54:52 

Reunión da Comisión Permanente non Lexislativa de Control da

Corporación  Radio e Televisión de Galicia

Día: 30.11.2021        Hora: 10:30

Orde do día

 

 

1.2 22773(11/POC-003947)

Grupo Parlamentario dos Socialistas de Galicia

Díaz Varela, Noa Susana e Otero Lago, Noelia

Sobre a precariedade laboral e a contratación de persoal na

Corporación Radio e Televisión de Galicia

Publicación da iniciativa, 211, 07.10.2021



 

 

 

 

Á Mesa do Parlamento 

 

 

Noa Díaz Varela e Noelia Otero Lago, deputadas pertencentes ao Grupo Parlamentario 

dos Socialistas de Galicia, ao abeiro do disposto no artigo 152 do Regulamento da 

Cámara, presentan ante esa mesa a seguinte pregunta para a súa resposta oral na 

Comisión Permanente non Lexislativa de Control da RTVG. 

 

Pese ao manifestado en reiteradas ocasións na Comisión Permanente de Control da 

CRTVG polo seu director xeral, a situación de precariedade laboral da CRTVG segue a 

ser algo endémico ao que tería que poñerse solución inmediata xa que presenta 

problemas estruturais serios que afectan sen dúbida á calidade do servizo. 
 

A CRTVG atópase inmersa no proceso de negociación da OPE,  que parece alongarse 

demais, pero mentres isto non se resolve, hai profesionais con contratos temporais que 

ven como se lles rematan o seus contratos mentres as baixas, vacacións ou licenzas non 

se cobren. 

 

As únicas contratacións que se están a cubrir son as incapacidades temporais de longa 

duración e os de persoal traballador que se xubila, e na maior parte das ocasións estes 

contratos fanse a tempo parcial ata o punto que existe persoal con máis de 20 anos de 

experiencia que está contratado baixo esta fórmula. 

 

Este grupo parlamentario xa denunciou esta situación en numerosas ocasións, por canto 

este problema laboral redunda nun maior deterioro dos medios públicos. A realidade é 

que a conflitividade laboral da CRTVG se resolve a golpe de denuncias, e que esa 

inestabilidade e precariedade laboral é xa case un sinal de identidade da Corporación. 

 

Por iso as deputadas que asinan formula as seguintes preguntas: 

 

1ª) Ten pensado algunha solución para resolver con urxencia o problema dos e das 

profesionais con contratos temporais mentres non se resolva a OPE? 

 

2ª) Cal é a razón de non cubrir as baixas, licenzas ou vacacións na CRTVG? 

 

3ª) Pensa que alta contratación temporal e en precario da CRTVG está a afectar a 

calidade do servizo? 

 

Pazo do Parlamento, 27 de setembro de 2021 

 

 

 
Asinado dixitalmente por: 

Noa Susana Díaz Varela  na data 27/09/2021 11:18:59 

 
Noelia Otero Lago na data 27/09/2021 11:19:18 

Reunión da Comisión Permanente non Lexislativa de Control da

Corporación  Radio e Televisión de Galicia

Día: 30.11.2021        Hora: 10:30

Orde do día

 

 

1.3 24610(11/POC-004143)

Grupo Parlamentario do Bloque Nacionalista Galego

Fernández Gómez, Alexandra e 2 máis

Sobre a eliminación da lingua galega da serie "Chegar a casa"

producida para a Televisión de Galicia e a Rádio Televisão de

Portugal

Publicación da iniciativa, 228, 17.11.2021

Á Mesa do Parlamento 

Alexandra Fernández Gómez, Olalla Rodil Fernández e María González 

Albert, deputadas do Grupo Parlamentar do Bloque Nacionalista Galego (BNG), ao 

abeiro do disposto no Regulamento da Cámara, presentan a seguinte Pregunta para 

resposta oral na Comisión de control da CRTVG, sobre a eliminación da lingua 

galega da serie “Chegar a casa” producida para a TVG e a RTP. 

 

EXPOSICIÓN DE MOTIVOS 

A iniciativa lexislativa popular coñecida como Lei Paz Andrade, que deu lugar á 

Lei 1/2014 do 24 de marzo, para o aproveitamento da lingua portuguesa e vínculos coa 

lusofonía, establece un marco legal favorable para o estreitamento dos lazos entre 

Galiza e Portugal en todos os ámbitos. Apóstase nela por aproveitar e potenciar a 

proximidade cultural e lingüística entre ambos países. O percorrido desta iniciativa 

popular arrinca en 2012 co impulso dun debate social sobre a necesidade de promover 

esta relación, e logrou a aprobación definitiva no Parlamento de Galiza en 2014.  

Neste contexto político, en 2013 a CRTVG asinou un convenio de colaboración 

entre a Televisión de Galicia (TVG) e a Radio Televisão de Portugal (RTP) co obxectivo 

de lograr desenvolver a produción conxunta de obras audiovisuais, programas e outras 

actividades. Sen dúbida, este foi un paso positivo na medida en que pode contribuír a 

visibilizar as relacións sociais, económicas e culturais entre Galiza e Portugal, 

invisibilizadas no sistema mediático, ao tempo que podería axudar a impulsar redes de 

colaboración estables no eido audiovisual con Portugal e cos espazos da lusofonía.  

C
S

V
: R

E
X

IS
TR

O
-K

f8
lY

1W
0s

-6
V

er
ifi

ca
ci

ón
:

ht
tp

s:
//s

ed
e.

pa
rla

m
en

to
de

ga
lic

ia
.g

al
/tr

am
ite

s/
cs

v/



       

 

 

 

 

 

 

 

 

 
  

OFICINA PARLAMENTAR 

Parlamento de Galiza 

Rúa do Hórreo, 63. Tel. 0034 981 551 545 

gp-bng@parlamentodegalicia.gal 

15702 Santiago de Compostela 

Galiza 

 

 

2 

 

No marco desta colaboración entre ambas canles, vén de coproducirse unha 

nova serie de ficción co título “Chegar a casa” para a TVG e a RTP.  A serie, que foi 

estreada en Portugal o pasado 8 de setembro, conta con actores portugueses e galegos e 

foi rodada nos dous países, nas localizacións de Arcos de Valdevez e Santiago de 

Compostela. Esta podería ter sido, por tanto, unha oportunidade para visibilizar a 

realidade das relacións Galiza-Norte de Portugal e dos vínculos que nos unen. Porén o 

resultado final é o contrario: os e as personaxes galegas falan en castelán, incluso de 

forma forzada en contextos nos que resulta inverosímil, e mesmo se fomentan falsos 

estereotipos sobre as dificultades de intercomprensión entre un lado e o outro da raia. É 

dicir, non só non contribúe a reforzar e normalizar as relacións culturais e lingüísticas, 

senón que difunde unha realidade distorsionada que reforza estereotipos de fronteira 

afastados da realidade.  

Resulta inadmisible e contrario á Lei 9/2011, de 9 de novembro, que regula os 

medio públicos galegos, que sendo un produto para a TVG, a lingua empregada sexa o 

castelán, toda vez que incumpre un dos principios inspiradores da CRTVG 

fundamentais, como é a promoción e difusión da cultura e a lingua galegas.  

Para alén do incumprimento da propia Lei de Medios de comunicación 

audiovisual de Galiza, este feito é contrario ao espírito da xa citada e coñecida 

popularmente como Lei Paz Andrade, que na súa exposición de motivos expresa o deber 

das institucións de valorizar o galego como unha lingua con utilidade e proxección 

internacional e a necesidade de aproveitar os vínculos lingüísticos e a 

intercomprensibilidade do portugués e do galego. A lei subliña a proximidade 

lingüística como un aspecto nuclear na estratexia de colaboración entre Galiza e 

Portugal, que nos pode achegar proxección internacional e unha vantaxe competitiva no 

mundo da lusofonía, tamén no eido audioviusal. Porén, no caso que nos ocupa, sucede 

todo o contrario, pois invisibilízase a proximidade lingüística e foméntase unha visión 

distorsionada das relacións entre galegos e portugueses.  

 

Por todo isto, formulamos as seguintes preguntas para resposta oral na Comisión 

de control da CRTVG:  

- Por que esta coprodución feita para a RTP e a TVG oculta a lingua galega 

para os personaxes galegos? 

- En que idiomas foi gravada a serie? 

- Era coñecedora a dirección da TVG de que a serie se emitiría na RTP 

empregando o uso do castelán para os personaxes galegos? 

- En caso afirmativo, tomou algunha medida ao respecto? 

- Cre a CRTVG que esta coprodución dá cumprimento á Lei 1/2014, do 24 de 

marzo, para o aproveitamento da lingua portuguesa e vínculos coa lusofonía? 

- Cre a CRTVG que esta coprodución dá cumprimento á Lei 9/2011, de 9 de 

novembro, que regula os medio públicos galegos? 

 

Santiago de Compostela, 9 de novembro de 2021 

 

Asdo.: Alexandra Fernández Gómez  

María González Albert 

Olalla Rodil Fernández 

Deputadas do G.P. do BNG 

 

 

 

Asinado dixitalmente por: 

 

Alexandra Fernández Gómez  na data 09/11/2021 10:27:47 

 

María González Albert  na data 09/11/2021 10:27:55 

 

Olalla Rodil Fernández  na data 09/11/2021 10:28:05 

Sobre a cobertura da XVII Asemblea Nacional do Bloque

Publicación da iniciativa, 228, 17.11.2021

Á Mesa do Parlamento 

María González Albert, Alexandra Fernández Gómez e Olalla Rodil 

Fernández, deputadas do Grupo Parlamentar do Bloque Nacionalista Galego 

(BNG), ao abeiro do disposto no Regulamento da Cámara, presentan a seguinte 

Pregunta para resposta oral na Comisión de control da CRTVG, sobre a cobertura 

da XVII Asemblea Nacional do BNG feita pola Televisión de Galiza. 

 

EXPOSICIÓN DE MOTIVOS 

Na xornada do 7 de novembro celebrouse no Coliseum da Coruña a XVII 

Asemblea Nacional do Bloque Nacionalista Galego, a segunda forza política deste país 

atendendo á súa representatividade no Parlamento de Galiza. A Asemblea Nacional é o 

espazo no que o BNG define a súa liña política e de acción cara os seguintes anos e 

tamén é o encontro no que se renovan o Consello, a Executiva e a Portavocía Nacionais. 

A cobertura que a Televisión de Galiza fixo dentro dos seus espazos puramente 

informativos, os Telexornais, dese proceso foi o que segue: 

LUNS 1 DE NOVEMBRO 

Telexornal Mediodía. 

Nin un segundo de cobertura informativa sobre o Bloque Nacionalista 

Galego. 

Telexornal Serán. 

Nin un segundo de cobertura informativa sobre o Bloque Nacionalista 

Galego. 

MARTES 2 DE NOVEMBRO 

Telexornal Mediodía. 

Nin un segundo de cobertura informativa sobre o Bloque Nacionalista 

Galego. 

Telexornal Serán. 

Nin un segundo de cobertura informativa sobre o Bloque Nacionalista 

Galego. 

MÉRCORES 3 DE NOVEMBRO 

Telexornal Mediodía. 

Nin un segundo de cobertura informativa sobre o Bloque Nacionalista 

Galego. 

Telexornal Serán. 

Nin un segundo de cobertura informativa sobre o Bloque Nacionalista 

Galego. 

XOVES 4 DE NOVEMBRO 

Telexornal Mediodía. 

Nin un segundo de cobertura informativa sobre o Bloque Nacionalista 

Galego. 

VENRES 5 DE NOVEMBRO 

Telexornal Mediodía. 

Minuto 31:25 “O Partido Popular advirte de que Pontón leva 25 anos 

como deputada no Parlamento de Galiza”. Corte de 47”. Sen imaxes nen 

declaracións do BNG. Corte dunha rolda de prensa do secretario xeral do PPdeG. 

Telexornal Serán. 

Minuto 21:56. “O PP pídelle ao BNG que se separe dos separatistas 

vascos e cataláns”. Corte de 44”. Novo corte da mesma rolda de prensa do 

secretario xeral do PpdeG. Ningunha información na que o BNG apareza como 

suxeito activo. 

SÁBADO 6 DE NOVEMBRO 

Telexornal Mediodía Fin de Semana. 

Nin un segundo de cobertura informativa sobre o Bloque Nacionalista 

Galego no día previo á celebración da Asemblea Nacional. 

Telexornal Serán Fin de Semana. 

Nin un segundo de cobertura informativa sobre o Bloque Nacionalista 

Galego no día previo á celebración da Asemblea Nacional. 

DOMINGO 7 DE NOVEMBRO 

Telexornal Mediodía Fin de Semana. 

Minuto 19:14. “Ana Pontón liderará a executiva que sairá da XVII 

Asemblea Nacional do BNG”. Corte de 48”. Información da sesión de mañá da 

Asemblea Nacional 

Telexornal Serán Fin de Seman. 

Minuto 6:12. “Co 99% dos votos, Ana Pontón saíu reelixida este serán 

como voceira nacional do BNG”. Corte de 2’44” con información da AN do 

BNG. 

LUNS 8 DE NOVEMBRO 

Telexornal Mediodía. 

Minuto 32:13 “O BNG celebrou hoxe a primeira reunión da súa 

executiva logo da Asamblea Xeral”. Corte de 34”. Colas de imaxes da nova 

executiva nacional e declaracións de Ana Pontón dicindo que o BNG é unha 

forza nacionalista. 

Minuto 32:47 “Desde as filas do PP ven a Asemblea do BNG como unha 

operación de imaxe que non cambia nada do ideario independentista”. Corte de 

35”. Rolda de prensa do portavoz parlamentar do PPdeG. 

Telexornal Serán 

Minuto 25:51 “O BNG celebrou hoxe a primeira reunión da súa 

executiva logo da Asamblea Xeral”. Corte de 43”. Colas de imaxes da nova 

executiva nacional e declaracións de Ana Pontón dicindo que o BNG é unha 

forza nacionalista. 

Minuto 32:47 “O PP subliña que non se observan cambios substanciais 

no ideario do BNG”. Corte de 33”. Rolda de prensa do portavoz parlamentar do 

PPdeG. 

Neses mesmos telexornais, nos días mencionados e en días previos, si que se 

deu conta con profusión do proceso de renovación de órganos locais do Partido Popular 

de Galiza, probabelmente unha cuestión moito máis importante para a súa inclusión na 

escaleta do Telexornal da TVG. 

O tratamento da Asemblea Nacional do BNG, a primeira forza política da 

oposición deste país, incumpre todos os criterios xornalísticos mínimos que deben rexer 

un medio público. Considerando que en moitos dos días previos á AN nin sequera se 

deu información de ningún tipo da formación frontista, e que noutros se informou en 

subxuntivo a través dos ollos do Partido Popular. 

Sinalar, máis unha vez, que entre os principios rectores marcados pola Lei de 

Medios para a CRTVG están o de ser “reflexo do pluralismo ideolóxico, cultural e 

social de Galiza” e o de garantir “a obxectividade, imparcialidade, veracidade e 

neutralidade informativa”. 

 

Por todo isto, formulamos as seguintes preguntas para resposta oral na Comisión 

de control da CRTVG:  

. Quen elabora a escaleta dos distintos telexornais mencionados: Mediodía, 

Serán, Mediodía Fin de Semana e Serán Fin de Semana. 

. Considera que as entradiñas introdutorias aos distintos cortes arriba referidos 

eran informativas ou valorativas? 

. Considera que o Partido Popular ten unha mellor capacidade que o propio 

BNG para comunicar ás galegas e galegos cales son os principios ideolóxicos do Bloque 

Nacionalista Galego? 

. Cal foi o motivo polo que en distintas ocasións só se informou da Asamblea 

Nacional do BNG a través da visión do PP? 

. Que valoración fai como director xeral da cobertura que se fixo desde os 

Telexornais da TVG do proceso asamblear do BNG? 

. Cumpriron con esa cobertura cos principios rectores da CRTVG? 

 

Santiago de Compostela, 9 de novembro de 2021 

 

Asdo.: María González Albert 

Olalla Rodil Fernández 

Alexandra Fernández Gómez 

Deputadas do G.P. do BNG 

 

 

 

Asinado dixitalmente por: 

 

María González Albert  na data 09/11/2021 16:22:19 

 

Olalla Rodil Fernández  na data 09/11/2021 16:22:30 

Alexandra Fernández Gómez  na data 09/11/2021 16:22:38 

